
Петӗр Хусанкай 

Салтак сӑмахĕ 

 

Самана салтакĕ эпĕ:  

Пӑшалпа е перапа –  

Пĕтиччен кун-çул хисепĕ  

Хуралта эп тӑрапах. 

 

Ҫӑмӑл мар салтак кун-çулĕ:  

«Ҫуртӑм – çурӑм хыçĕнче,  

Чунӑм – чĕрне вĕçĕнче», –  

Тенине эс илтнĕ пулӗ. 

 

Ҫĕнтерӳ пĕр аслӑ юрӑ,  

Пĕр уяв пек пуличчен  

Тар та юхрĕ, юн та юхрĕ,  

Пуçĕпех пĕтни миçен! 

 

Чи таса, илемлĕ, сывӑ  

Ывӑл-хĕрччĕ... Мĕн теес?  

Ҫĕлĕк хыв, пуç тай, çĕршывӑм:  

Ҫавсемпе çĕнтертĕн эс. 

 

Хаклӑ хак тӳлерĕн эсĕ  

Сыхламашкӑн ирĕке.  

Е татах çапла тӳлес-и?  

Ку ан пултӑрччĕ текех. 

 

Пулмĕ ку! Кӑвар çунатлӑн  

Тухрӑн эс вутран-кĕлрен,  

Ҫĕнĕрен хӑвна çуратнӑн  

Чунупа та ҫӗнелен. 

 

Кун-çулне пурӑнаймасӑр  

Сӳннисен ячĕпеле  

Ывӑлу-хĕру халь харсӑр  

Ҫĕкленет тӳпенелле. 

 

Мĕльюншарӑн-мĕльюншарӑн  

Пуç çухатнӑ çамрӑксен  

Ячĕсем, çунса кӑваррӑн,  

Сасӑ паччӑр пур енчен: 

 

«Эй, этемлĕх! Пӑх та курччĕ,  

Ӑнлансамччĕ хӑвна ху.  



Эпĕр – санӑн шанчӑкуччĕ,  

Ĕмĕтӳ, пуласлӑху. 

 

Хӑçанччен капла ку пырĕ?  

Пур вӑрçа та чармалли  

Пĕр саккун хӑçан-ха çырӗ  

Хӑйшĕн хӑй этем алли?» 

 

Эп çакна илтетĕп халĕ  

Самана шӑв-шавĕнче.  

Сӑмахне этемлĕх калӗ,  

Ҫавӑнта пырать тĕнче. 

 

Ĕçлĕ кун-и е уяв-и, –  

Парӑм пысӑк ман умра;  

Яланах ӑна туяп эп,  

Сас парап хама кура. 

 

Самана салтакĕ эпĕ:  

Пӑшалпа е перапа –  

Пĕтиччен кун-çул хисепĕ  

Хуралта эп тӑрапах! 

